
Inngangur 
Að fara í gegnum sjálfsskoðun er erfið leið og vandfarin sem getur tekið alla ævina. Þegar ég 

byrjaði í djáknanáminu var ég aðeins byrjuð að vinna í sjálfri mér. Spurningin um hvort hægt 

væri að leita inn á við til að líða betur, vaknaði hjá mér í náminu, sérstaklega í námskeiðinu 

„Trúarlífssálarfræði“ haustið 2011 hjá Dr. Pétri Péturssyni. Í því námskeiði fékk ég sérstakan 

áhuga á kenningum Carls Jungs um sjálfið. Ég hafði farið á Alfa-námskeið nokkrum árum 

fyrr og tvisvar farið í gegnum 12 sporin Andlegt ferðalag. Þegar ég var á Alfa-námskeiðinu 

vaknaði áhugi minn á að læra til djákna en þá hafði ég  ekki nægilega forkröfur til þess að 

komast inn í háskólann.  

Átta árum seinna þegar ég hafði lokið sjúkraliðanámi var  áhuginn á djáknanáminu enn til 

staðar og eftir seinni hringinn í Andlegu ferðalagi ákvað ég að sækja um í HÍ. Ég komst inn 

og eftir tvö ár í náminu uppgvötaði ég að þetta var hluti af sjálfsskoðuninni sem ég hafði 

byrjað á fyrir nokkrum árum og Guð hafði leitt mig í gegnum lífið.  Leiðin var oft brött og 

torfarin, ég átti það til að taka eitt skref fram en þrjú til baka. Í ritningunni stendur „Biðjið og 

yður mun gefast, leitið og þér munuð finna, knýið á og fyrir yður mun upp lokið verða“ 
1
. 

Þetta vers var með því fyrsta sem ég las í biblíunni fyrir nokkrum árum. Í gegnum 

sjálfsskoðun mína hef ég beðið, leitað og knúið á, kynnst mínum innra manni og þannig  hef 

ég fundið að Guð er innra með mér, í hjarta mínu.  

Greiningarmódelið sem ég nota í ritgerðinni er úr trúarlífssálarfræði
2
, ferlið er: 

1. Innri spenna, ósætti, áfall 

2. Þjáning, sjúkdómur, örvænting, angist, sjúkdómseinkenni 

3. Uppgjöf, leit að hjálp og merkingu í aðstæðum 

4. Hjálp að handan, guðlegt inngrip 

5. Sátt, fyrirgefning, lækning, heilbrigði  

Með þessu ferli ætla ég að reyna að útskýra hvernig sjálfsskoðun getur hjálpað þegar vanlíðan 

er orðin mikil og einstaklingurinn er búinn að týna sjálfum sér.  

Sören Kierkegaard var guðfræðingur og heimspekingur sem velti fyrir sér tilvist 

einstaklingsins. Carl Jung var geðlæknir og doktor í sálfræði, hann var mikill sálkönnuður og 

var fyrstur til að viðurkenna trúartáknin og innsæið sem djúpstæðan eðlisþátt í sálarlífi 

mannsins.
3
 Ég ætla að fjalla um hvað þeir skrifuðu um sjálfið og leitina inn á við og tengja við 

                                                           
1 Biblían, 2007, Matteusarguðspjall 7:7 
2 Vitnað í fyrirlestra og glærur P.P. Haust 2011. 
3 Ólafur Tryggvason, Tveggja heima sýn, Reykjavík: Bókaútgáfan Fróði,1963, bls. 169-175 

tilvist og lækningu Ólafs Tryggvasonar sem stundaði huglækningar með megináherslu á Jesú 

Krist sem meistarann í lífi sínu, kærleikurinn var Ólafi líf- og heilsugjafi. Ólafur skrifaði 

nokkrar bækur þar sem hann útskýrir  andlega lækningu, lækningu að handan. Ég læt nokkrar 

reynslusögur frá Ólafi fylgja með þar sem sagt er frá því hvernig hann notaði huglækningar til 

þess að hjálpa öðrum. Eins mun ég skoða hvernig þeir leituðu í kristna trú. Að lokum skoða 

ég Valgerði Jónsdóttur  biskupsfrú sem var uppi um aldamótin 1900 og hvernig hún leitaði 

inn á við í sínum veikindum. Þessar fjórar persónur eru áhugaverðar á þessu tiltekna sviði 

vegna þess hvernig þær leituðu inn í sjálfið sitt, með kærleik í huga og Drottinn að leiðarljósi.  

Kierkegaard og Jung glímdu við erfiðleika í æsku, faðir Kierkegaards var þunglyndur og 

móðir Jungs var andlega veik. Þau veikindi höfðu mikil áhrif á þá báða sem fylgdu þeim allt 

lífið. Ólafur og Valgerður glímdu við líkamleg veikindi, Ólafur við berkla og Valgerður við 

krabbamein. Ólafur fékk lækningu að handan og hann upplifði dulræna reynslu, Valgerður 

leitaði til Krists í bæn og öðlaðist frið í sálinni, hún læknaðist ekki en óhætt er að segja að hún 

lifði lengur en búist var við. Rannsóknarspurningin felst í því hvort og hvernig leitin að innra 

friði og jafnvægi með leiðsögn trúarinnar lini þjáningar og lækni kvíða?  

Kafli 1 

1.1 Sören Kierkegaard (1813-1855) 

Í þessum kafla er markmið mitt að fjalla um ævi Sören Kierkegaard og hvað hann skrifaði um 

sjálfsskoðun. Bækurnar sem ég styðst við eru Heimspekisaga
4
 og Saga Heimspekinnar

5
 en þar 

er sagt frá ævi hans og hvernig hann glímdi við tilvistarkreppuna og trúna. Eins mun ég fjalla 

um hvernig hann túlkaði kristna trú út frá greinum eftir þá Vilhjálm Árnason „Að velja sjálfan 

sig“
6
 og Kristján Árnason „Sjálfsþekking og sjálfsval“.

7
 

1.2 Ævi Kierkegaards 

Faðir hans Sörens Kierkegaard ólst upp í mikilli fátækt en náði sjálfur að verða nokkuð ríkur 

og átti nóg fyrir sig og fjölskyldu sína. Þrátt fyrir að það hefði harðnað á dalnum og mikil 

fátækt dunið yfir þá ólst Kierkegaard ekki upp við skort í veraldlegum efnum. Á sinni stuttu 

ævi náði hann að framfleyta sér af föðurarfinum og skorti því aldrei peninga. Faðir hans var 

strangur uppalandi en glímdi við mikil veikindi, hann var þunglyndur og þjakaður af 

                                                           
4 Gunnar Skirbekk, Nils Gilje, Heimspekisaga,Reykjavík: Háskólaútgáfan, 1999, bls. 529-537   
5 Gunnar Dal, Saga Heimspekinnar,Reykjavík: Lafleur, 2006, bls. 816-817 
6 Vilhjálmur Árnason, “Að velja sjálfan sig. Tilraunir Kierkegaards um mannlífið“,heimspeki.hi.is,sótt 5. september 2014 af 

https://heimspeki.hi.is/?page_id=631 
7 Kristján Árnason, “Sjálfsþekking og sjálfsval“, heimspeki.hi.is, sótt 5. september 2014 af https://heimspeki.hi.is/?page_id=631 

sektarkennd. Æska hans Kierkegaards einkenndist af andlegri vanlíðan og litaðist heimilislífið 

af því. Faðir hans átti það til að gera yngsta son sinn, Kierkegaard sem þá var kornungur, að 

trúnaðarvini og trúa honum fyrir syndum sínum. Áföll urðu í fjölskyldunni sem jók enn á 

vanlíðanina.  Kirkegaard kynntist þunglyndinu því ungur að árum  og eftir það varð hann 

einrænn og viðkvæmur. Hann trúlofaðist stúlku en það entist ekki þegar hann komst að því að 

hann gæti hvorki lifað með né deilt lífi sínu með annarri manneskju. Atvikið vakti mikla 

hneykslun í Kaupmannahöfn því hann þurfti að láta öllum illum látum til að slíta trúlofuninni. 

Þetta atvik hafði jafnframt sterk áhrif á hann sjálfan.
8
  

Líf og rit hans einkenndust af mikilli togstreitu. Hann var alvörugefinn og íhugull, var með 

kvíða og sektarkennd en bar samt höfuðið hátt. Hann var stoltur af eigin mætti og hafði mikla 

þörf fyrir persónulegt frelsi og sjálfræði. Allt togaðist á í huga hans, heittrúarstefna, rómantík, 

hughyggja og sjálfstæðisþrá. Í þessari togstreitu kom hann með sitt eigið frumlega framlag 

sem fólst í tilvistarhugtakinu. Kierkegaard boðaði með sannfæringarmætti sínum að menn 

skyldu skoða vel eigin tilveru og lifa lífinu af fullum heilindum.
9
 Hann glímdi reyndar sjálfur 

við tilvistarkreppu og ekki er auðvelt að vita hvort hann hafi verið trúr sínum verkum. Hann 

skrifaði oft undir dulnefni því hann átti erfitt með að koma á framfæri því sem honum lá á 

hjarta.
10

 Lesandinn átti að taka virka og persónulega afstöðu til þess sem hann las. 

Kierkegaard vildi miðla skilningi á tilvistarkjörum mannsins en ekki einhverju sem aðrir gætu 

tileinkað sér. Aðferðin sem hann notaði til þess fólst í því að ná til samkenndar lesandans sem 

gæti jafnvel verið í formi reiði og skapa þannig svigrúm til að takast á við eigin verkefni. 

Þessi aðferð var liður sem hafði það að leiðarljósi og jafnframt tilgangi að endurmótun ætti sér 

stað hjá lesandanum,  á sjálfstæðan hátt sem hafði það að markmiði að breyta lífssýn hans til 

þess að hann gæti lifað af meiri innileika og í sátt við sjálfan sig.
11

 Niðurstöður Kierkegaards 

hvað varðar þessa aðferð voru að þær ættu erindi við alla menn og undirstrikar mikilvægi þess 

að þeir taki ábyrgð á eigin tilvist. Takmarkið hjá honum var að einstaklingar myndu auka 

vitund sína um tilveruna og taka yfirvegaða afstöðu til sjálfs síns.
12

  

Hann var á móti kerfisstjórnun  og því að allir væru steyptir í sama mót, að yfirstjórnin gæti 

farið að stjórna hvernig skoðanir og viðhorf manna ættu að vera. Að hans dómi skipti mestu 

máli að hver og einn tæki ábyrgð á eigin lífi.
13

 Sjálfsveran skipti höfuðmáli, vera trúr sjálfum 

sér í því sem maður velur í lífinu. Mannveran er það einstök að hún getur verið meðvituð um 

                                                           
8 G.Skirbekk, N.Gilije, Heimspekisaga bls. 525 
9 Sama rit bls. 526 
10 Sama rit bls. 527 
11 Sama rit bls. 528 
12 Sama rit bls. 529 
13 Sama rit bls. 535 

eigin tilveru. Mannveran getur því breytt lífi og ákvörðunum sínum með því að skoða sitt 

innra sjálf og skapa sjálfa sig. Oft þarf einstaklingurinn að upplifa, takast á við erfiða reynslu 

sem setur sitt mark á hann til að geta hrist doðann af sér. Þá gerist það oft að einstaklingurinn 

fer að kynnast sjálfum sér og leitar inn  á við og fær dýpri lífsskilning.
14

  

Viðhorf  Kierkegaard snerist fyrst og fremst um valfrelsi. Hann reyndi að sigrast á þunglyndi 

sínu með því að ákveða að prófa að lifa í vellystingum og leita veraldlegrar gleði en 

afleiðingin varð sektarkennd og örvænting og taldi hann syndina vera verri en þjáninguna. 

Sennilega var hann að glíma við afleiðingar úr erfiðu uppeldi eins og nefnt var hér að ofan. 

Einstaklingurinn hefur frelsi til að velja og hafna, það er þýðingarmeira en allt annað. Það sem 

einstaklingurinn velur, það verður hann að miklu leyti. Við hverja ákvörðun breytist lífið, það 

getur útilokað vissa möguleika en jafnframt skapað nýja. Þannig hafa ákvarðanir áhrif á 

framtíðina sem einstaklingurinn þekkir ekki og með hverri ákvörðun fylgir viss áhætta. Innri 

barátta getur brotist fram því um margt er að velja og ráðgjafarnir margir. Í augum 

Kierkegaard var valfrelsi mannsins dýrmætasta gjöfin.
15

  

1.3 Kristin trú og Sören Kierkegaard 

 

Kierkegaard var guðfræðingur og mun ég fjalla um skoðun hans á kristinni trú. Hann var á 

móti kerfisstjórnun og hafði oft aðra sýn og skoðun en aðrir á málefnum. Hér túlkar hann 

hvað hann áleit kristna trú vera:. 

Kierkegaard áleit það helsta viðfangsefni sitt að útskýra hvað felst í því að vera 

kristinn. Prestar eru ekki æðstu dómarar í því máli: „Klerkar eru embættismenn 

ríkisins“, segir hann, „og embættismenn ríkisins eru kristindómi óviðkomandi“. En 

sannleiki Krists er reistur á bjargi. Guð er fræðari mannsins, og til þess að maðurinn 

skilji hann, verður hann að birtast sem maður. Sannleikurinn er ekki í brjósti okkar. 

Við verðum að læra hann. Kristur er heimsfræðarinn sem flytur okkur sannleika guðs. 

Hann breytir okkur úr mönnum sem ekki þekkja sannleikann í menn sem hafa kynnst 

sannleikanum. Þetta er þversögn sem skynsemin skilur ekki. Mannleg skynsemi getur 

ekki skilið Guð. Kristinn maður beygir skynsemi sína undir leiðsögn guðs og hún 

opinberast í boðskap Krists. Allur annar sannleikur er sannleikur sem maðurinn hefur 

sjálfur skapað með vali sínu. Siðfræði kristindómsins er eilífðarstjarnan sem stýra 

                                                           
14 Sama rit bls. 537 
15 Gunnar Dal, Saga heimspekinnar, bls. 816  

verður eftir. Eilífðin skiptir meiru máli en hið stundlega. Og maðurinn getur ekki náð 

takmarki sínu nema í eilífðinni.
16

 

Vilhjálmur Árnason skrifar um hvernig Kierkegaard lýsir leið einstaklingsins til hins trúarlega  

að það sé einhvers konar uppgjör við hið siðferðilega. Þegar einstaklingurinn  hefur til að 

mynda áttað sig á því að hann getur ekki uppfyllt kröfur siðferðisins í þessum heimi þá dregur 

hann sig í hlé og leitast við að finna sinn innri mann og rækta hann. Ef einstaklingurinn finnur 

ekki hamingjuna í kringum sig þá reynir hann að breyta sjálfum sér. Þannig vísar hann hinu 

veraldlega frá sér, það skiptir ekki lengur máli í hans heimi. Á þessari leið í viðleitni til 

sjálfsræktunar og andlegs þroska getur hið trúarlega birst og er það undir einstaklingnum 

komið hvernig það birtist. Sá sem öðlast kristna trúarvitund tekur lengra skref og er það skref 

í átt til auðmýktar, burt frá hinu veraldlega, leitin er til baka, til „nýrrar fæðingar“. Skref í átt 

til trúar er yfir mannlegri skynsemi og röklegra útskýringa því trúin er fjarstæða. 

Einstaklingurinn þiggur sitt nýja líf úr hendi Guðs. Hið trúarlega skref sameinar stundina núna 

og hið eilífa sem einstaklingur er samblanda af,  og færir viðkomandi nær því vitundarstigi að 

sameina þetta tvennt á lifandi hátt. Hann er til staðar í heiminum og tilheyrir jafnframt 

eilífðinni. Þegar hverri stund er fagnað í gleði sem guðdómlegum möguleika verður hún eilíf. 

Tíminn og eilífðin sameinast á óskiljanlegan hátt í Kristi. Sannleikurinn sem hjálpræði 

trúarinnar boðar er að tileinka sér hann og breytast þar með innra. En breytingin verður ekki 

sjálfkrafa, hún getur einungis orðið til í krafti trúarinnar. „Ég er vegurinn, sannleikurinn og 

lífið“ stendur í ritningunni og með því að lifa í krafti Krists meðtekur einstaklingurinn 

hjálpræði trúarinnar. Á óskiljanlegan hátt verður hann samtímis Kristi og með því verður hann 

samtímis sjálfum sér og algjörlega nærverandi á hverri stund. Uppskeran er svo kærleiksrík 

gleði. Kierkegaard lýsir því þannig:  

Hvað er gleði eða það að vera glaður? Það er í sannleika að vera nærverandi sjálfum 

sér, en að vera í sannleika sjálfum sér nærverandi, það er þetta „í dag“, þetta að vera í 

dag, í sannleika að vera í dag... Ólukkans morgundagurinn er ekki til fyrir þér. Gleðin 

er nútíðin með allri áherslu á hinn núlíðandi tíma.
17

   

Kierkegaard leggur áherslu á það að lifa í núinu sem felur einna helst í sér að hafa ekki 

áhyggjur af morgundeginum. Það sem ógnar mönnum er angist og örvænting sem birtist sem 

áhyggjur, sektarkennd yfir því sem liðið er og kvíði fyrir hinu ókomna. Hugurinn er flöktandi 

frá einu áhyggjuefni yfir í annað og nær því ekki að lifa í dag, nær ekki að staðnæmast í 

núinu. Það væri hægt að kalla þetta trúleysi, því með þessu er verið að hafna því að Guð sé 

                                                           
16 Sama rit bls. 817 
17Vilhjálmur Árnason, Að velja sjálfan sig. Tilraunir Kierkegaards um mannlífið, heimspeki.hi.is  

með okkur og fyrirgefi syndir okkar og beri byrðar morgundagsins. Að dvelja í áhyggjum 

sínum leiðir af sér að þá er erfitt að sýna kærleika. Kærleikurinn er að vera tilbúinn að hjálpa 

náunganum þegar þess er þörf og krefjast einskis til baka. Kærleikskrafan byggist á afstöðu, 

vitundarástandi og verksvilja sem  verður til í krafti trúarinnar.
18

 

Til þess að manni geti í raun heppnast að hjálpa annarri manneskju að komast úr einum 

stað á annan, þá verður maður sérstaklega að hyggja að því hvar hún er stödd og byrja 

þar. Þetta er leyndardómurinn að baki allri hjálparlist. Hver sá sem ekki veit þetta er 

haldinn sjálfsblekkingu ef hann telur sig geta hjálpað öðrum. Því að í sannleika sagt, til 

að geta hjálpað öðrum þá verð ég að skilja meira en hann, en þó fyrst og fremst að 

skilja það sem hann skilur. Ef mér  mistekst það, þá hrekkur allur minn skilningur ekki 

til að hjálpa honum. Vilji ég samt koma þessum mikla skilningi minum á framfæri, þá 

er það af hégóma eða hroka, þannig að í stað þess að verða honum að liði er ég þegar 

allt kemur til alls að sækjast eftir aðdáun hans. En öll sönn hjálp hefst með auðmýkt. 

Hjálparinn verður fyrst að auðmýkja sig gagnvart þeim sem hann vill hjálpa og þar 

með skilja að það að hjálpa er ekki hið sama og að drottna, heldur að þjóna, það að 

hjálpa er ekki að hafa völd og stjórn, heldur þolinmæði, það að hjálpa er vilji og 

fúsleiki til þess að viðurkenna það að geta haft rangt fyrir sér og viðurkenning á því að 

maður skilur ekki alltaf það sem hinn skilur.
19

 

Kærleikurinn er viðfangsefni okkar á hverjum degi, með honum höfum við áhrif á þá sem eru 

í kringum okkur. Kærleikskrafa kristninnar varðar okkur því á hverjum tíma dagsins. 

Kierkegaard hamrar líka á því að hið trúarlega líf sé venjulegt líf, það sést ekki utan á 

manninum. En innri heimur hans er allt öðruvísi. Hann gleðst yfir öllu sem hann sér með 

gleðiríkri trú. Það er ekki endilega af því hann trúir nú á Guð eða annað líf, heldur hefur hann 

myndað nýtt samband við sjálfan sig. Hann hefur sigrast á sektarkenndinni og gengist við 

syndinni í krafti trúarinnar. Með kraftinum hefur hann meðtekið sjálfan sig og sæst við líf sitt 

með því að leggja það í Guðs hendur. Það þýðir ekki endilega að hann sætti sig við rangindi 

heimsins heldur að lifa kristilega sáttur við sjálfan sig því þá fyrst getur hann byrjað að gera 

breytingar í kringum sig.
20

  

Kierkegaard telur kristni í raun ekki vera trúarbrögð sem túlka heiminn heldur er hún 

tilvistarboðskapur í huga hans sem opnar nýja tilveru. Kristileg trúarsannindi opnast fyrir 

manni þegar maður á í lífsbaráttu og vill verða heil manneskja. Sá sem gengur með Kristi 

                                                           
18 Vilhjálmur Árnason, Að velja sjálfan sig. Tilraunir Kierkegaards um mannlífið, heimspeki.hi.is  
19

Vilhjálmur Árnason, Að velja sjálfan sig. Tilraunir Kierkegaards um mannlífið, heimspeki.hi.is   
20

 Vilhjálmur Árnason, Að velja sjálfan sig. Tilraunir Kierkegaards um mannlífið, heimspeki.hi.is  

sýnir það með kærleiksverkum sínum. Trúin er nefnilega ekki áfangastaður sem maður nær til 

í eitt skipti fyrir öll, heldur er trúin stöðugt á hreyfingu.
21

  

Í greininni Sjálfsþekking og sjálfsval skrifar Kristján Árnason  um hvernig Kierkegaard opnar 

sýn til skilnings á mannlegu sjálfi og tilveru innan frá og að trúin sé það eina sem læknar 

sjúkdóma sjálfsins eins og til að mynda örvæntingu.  Hann taldi að undirstaðan í lífinu væru 

þær kristnu forsendur  að finna sjálfið sitt.
22

 

Kierkegaard glímdi sjálfur við mikla togstreitu og tilvistarkreppu eins og komið hefur fram. 

Það er því alls ekki víst hvort hann lifði samkvæmt sínum skrifum vegna þess að hann vann 

mikið á nóttunni og varð einrænn, ef til vill má segja að hann hafi skrifað sjálfan sig til dauða. 

En að lesa rit eftir hann og það sem um hann hefur verið skrifað vekur mann til umhugsunar 

um sjálfan sig. Hver er ég og hvað vil ég í þessu lífi? Er máttur Guðs það öflugur að hann beri 

fyrir mann byrðar morgundagsins.  

Kafli 2 

2.1 Carl Jung (1875-1961) 

Í lærdómshefti
23

 úr Trúarlífsfélags- og sálarfræði er kafli um Carl Jung eftir David Wulff og  

styðst ég við þá heimild hér til að skrifa um hver Jung var og hverjar hans kenningar voru.   

Jung fæddist árið 1875 í Sviss. Faðir hans var prestur og mjög metnðarfullur í starfi sínu. 

Hann hafði mikil áhrif á trúarskoðanir sonar síns sem efaðist oft um trúna. Jung var meiri 

mömmustrákur og var mjög hændur að móður sinni. Hann sagði hana hafa haft tvo 

mismunandi persónuleika. Annar var hlýr, skemmtilegur og málgefinn en hinn var furðulegur, 

hlutlaus og hræddur. Snemma komu í ljós hjónabandserfiðleikar hjá foreldrum hans og æska 

hans einkenndist af spennu vegna veikinda móður hans. Hann var einmana og notaði 

ímyndunaraflið í hugrenningum sínum.
24

 Eins spáði hann í drauma sína og hvaða áhrif þeir 

hefðu á líf hans. Honum fannst hann sjálfur líka hafa tvo persónuleika.  Annar þeirra var 

sonur prestsins  veikgeðja óöryggur en metnaðarfullur. Hinn var gamall maður frá öðru 

tímabili sem var tortrygginn efasemdamaður sem tengdist betur nátturunni heldur en 

mönnum. Nóttinni, draumunum og því sem Guð vildi beina til hans, var hann sérstaklega 

náinn. Í hinum persónuleikanum fann hann frið og öryggi, þar komu fram draumar og sýnir.
25

  

                                                           
21

Vilhjálmur Árnason, Að velja sjálfan sig. Tilraunir Kierkegaards um mannlífið, heimspeki.hi.is  

 
22 Kristján Árnason,Sjálfsþekking og sjálfsval, heimspeki.hi.is 
23 David Wulff,  Psychology of Religion. Classic  and Contemporary, Trúarlífsfélags- og sálarfræði GFR 325G,Pétur Pétursson, Reykjavík: 

Háskólaprent, 2011, kafli 10, bls.161-218 Aftur eru það punktarnir 
24 Sama rit bls. 163 
25 Sama rit bls. 165 

Hann reyndi að trúa án þess að skilja en það var viðhorf sem faðir hans boðaði. Í fyrstu 

altarisgöngu sinni fann hann enga breytingu hjá sér eða öðrum í kringum hann. Upplifunin 

fékk hann til að segja sig frá kirkjunni og ritúalinu þar.
26

 Hann hélt samt áfram að skoða þessi 

mál og las bækur hjá föður sínum. Hann fór að lesa sér til um önnur trúarbrögð til að fá 

skilning á þeim. Þegar hann fór svo að læra fann hann að hann vildi skilja truflaða persónu-

leika og hóf að rannsaka þá. Ekki voru allir samstarfsmenn hans sammála honum um að það 

væri mjög áhugavert en hann hélt samt áfram að rannsaka mannssálina, mannlegt eðli. Hann 

ferðaðist víða samhliða þeim rannsóknum og var jafnframt að reyna að finna sjálfan sig.
27

   

Í undirmeðvitund mannsins fann Jung erkitýpur og nefnir hann þær persónu, skugga, anima 

(hún-kvenlega eðliseigind mannlegs eðli) og animus (hann-karllega eðliseigind mannlegs 

eðli).
28

 Sjálfið þar sem erkitýpurnar eru samkvæmt Jung, þar er að finna Guð innra með 

okkur.
29

 Honum fannst að trúin ætti að vera persónulegt áhugamál en smám saman sameinaði 

hann það kenningum sínum. Hann taldi að þar sem trúin væri  elsta og útbreiddasta upplifun 

mannshugans  þá gætu sérfræðingar sem rannsökuðu persónuleika ekki hunsað að trúin væri 

til,  ekki bara sem samfélagslegt og sögulegt fyrirbæri heldur töluvert persónulegt málefni hjá 

fjölda einstaklinga.
 30

 Hann rannsakaði líka fjölda manna út frá draumum, ímyndunum og 

teikningum og þar var hann með lifandi tákn sem hann gat síðan unnið úr. Eftir það 

uppgötvaði hann sammannlega dulvitund.
 31

 Hann taldi að mannleg dulvitund væri í eðli sínu 

trúhneigð og tilgangur lífsins væri eitthvað annað og  meira en að sækjast eftir vitsmunalegum 

og efnislegum gæðum. Tilgangurinn ætti að vera sá að uppgötva og raungera meðfædda innri 

eiginleika og möguleika. Eftir að hafa rannsakað fjölda trúarbragða fór hann að kalla þessa 

helgunarleið sína einsömun, sem átti þá að vera kjarni allra trúarbragða og fundur við sjálfið 

og hið heilaga.
32

         

Jung sagði árið 1916 að ef það væri einhver tími til sjálfsskoðunar þá væri það nákvæmlega 

núna á þessum tímum. Þessi orð hans eiga jafnvel meira við nú í dag heldur en þá.
33

  

2.2 Túlkun Ólafs Tryggvasonar frá Hamraborgum á kenningum Jungs 

Í þessum kafla mun ég fjalla um Carl Jung eins og Ólafur Tryggvason túlkaði hann í bók sinni 

Tveggja heima sýn árið 1963. Þar tengir Ólafur rannsóknir Jungs við dulræna hæfileika. 

                                                           
26 Sama rit bls. 165 
27 Sama rit bls. 168 
28 Sama rit bls. 174 
29 Sama rit bls. 178 
30 Sama rit bls. 181 
31 Sama rit bls .218 
32 visindavefur.is, sótt 5.september 2014 af http://www.visindavefur.is/svar.php?id=28079 
33  David Wulff,  Psychology of Religion. Classic  and Contemporary, Trúarlífsfélags- og sálarfræði GFR 325G , bls. 217 

Raunvísindin hafa oft ekki viðurkennt dulvísindi og kallað andlega reynslu og dulvísindi tilgátur 

en ekki raunsanninndi. Það hafa samt margir andlegir fræðarar stundað innri vísindi og staðfest 

gildi þeirra og varanleika. Sannleikurinn um mannssálina, viðurkenning á vitund mannsins sem 

sál eða sjálfstæðri veru  hefur heldur ekki verið viðurkenndur. Það er líka fyrst með fræga 

vísindamannninum, sálfræðingnum og sálkönnuðinum honum Carl G. Jung sem vestræn sálfræði 

dýpkar og víkkar. Hann var læknir að mennt, sérhæfði sig í geðlækningum og varð doktor í 

sálfræði, stundaði margs konar rannsóknarstörf í tugi ára og skrifaði fjölda bóka.  

Frá sjónarhorni fólks með dulrænar gáfur og sem hefur raunveruleg kynni af sálarlífi og 

sálarkreppum hjá fjölda fólks með bilaðan hjúp sem búinn er til úr grímu sem er  varnarháttur 

sjálfsins. Sálfræði Jungs er ótrúlega markverður og sálfræðilegur veruleiki sem raunvísindin 

hafa lítið viljað sinna eða skilja.
34

 Raunvísindamaðurinn Jung er fyrst og fremst raunsær 

athugandi á tilveru og tilvist sjálfstæðrar sálar í órjúfanlegum tengslum við andlegan heim. 

Hann er sannur og djúpsær vísindamaður sem sameinar raunskynjun sína bæði efnislegum og 

andlegum veruleika. Hann rökstyður með yfirburðum forna og nýja sálræna og hugræna 

reynslu kynslóðanna og byggir rök sín á hávísindalegum rannsóknum og tilraunum.  

Hann lítur á manninn sem andlega starfandi veru í órjúfanlegum tengslum við umhverfi sitt, 

efnislegt og andlegt, endanlegt og óendanlegt. Mannssálin og umhverfið er í sífelldri mótun 

og sú mótun getur verið þvingandi en miklu oftar er hún of frjáls. Á milli einstaklingsins og 

umhverfisins geta myndast átök og viðskipti, meðvituð eða ómeðvituð. Það getur haft bæði 

jákvæð eða neikvæð áhrif, mótað hvort annað leynt eða ljóst. Þessi viðskipti og þróun eru 

bæði andleg og efnisleg, sál og vitund er djúpstæðasti veruleikinn, þar er að finna þjáningu 

okkar og sælu og hvergi annars staðar, tilvera hennar er líf okkar. Hún er grundvallarreynsla 

hvers og eins og Jung gerir glögga grein fyrir persónuleikanum sem er ysta borðið eða lagið í 

sálarlífi einstaklingsins.
35

 Hann nefnir þetta ysta borð persónu eða grímu og skilgreinir hana 

sem hlíf eða feld sjálfsins. Hann telur það vera kjarna sálarlífsins og að það sé að miklu leyti 

sama og vitundin. Gríman ver vitundina fyrir áhrifum umhverfisins í fyrsta lagi og í öðru lagi 

skynjar einstaklingurinn umhverfið í gegnum hana. Ef skynjunin er svo háð ásigkomulagi 

grímunnar sjálfrar þá skynja einstaklingar umhverfi sitt á mjög mismunandi hátt. Þessi brynja 

sem Jung nefnir persónu er því það sama og það sem dulhyggjumenn nefna blik eða hjúp. Það 

er ekkert vafamál að þetta er ofið úr sömu efnisþáttum þ.e. brynjan og blikið, hjúpurinn.    

Það er því mjög athyglisvert að Jung hafi fundið hjúpinn, þennan óraunverulega 

raunveruleika, sjálfstæðrar, lifandi og starfandi mannssálar. Hér er því eftirtektarvert hvernig 

                                                           
34 Sama rit bls. 169 ! 
35 Sama rit bls. 170 

þrjár greinar falla saman í eitt þ.e. dulvísindi fornra fræðara, vísindalegar rannsóknir Jungs og 

reynslu alþýðufólks víðs vegar um heiminn, hversdagsmanna sem mitt í reynslu sinni hafa 

enga þekkingu um forn eða ný vísindi. Jung gerir grein fyrir megineðlisþáttum vitundarlífsins 

sem hann telur vera fjóra; skynjun, tilfinningu, hugsun og innsæi. Talið er að hann hafi verið 

fyrsti sálkönnuðurinn sem viðurkenndi innsæið sem djúpstæðan eðlisþátt mannsins.
36

 

Sigmund Freud var víst fyrstur til þess að greina vitundarlíf mannsins í tvo hluta, meðvitund 

og dulvitund sem mynda saman eina heild sem er sjálfið. Jung var nemandi Freuds og hann 

kafaði dýpra í ofangreinda kenningu með því að aðgreina dulvitundina í tvö lög, efra lagið 

sem er persónuleg dulvitund og neðra lagið sem er ópersónuleg dulvitund. Persónuleg 

dulvitund er sá hluti vitundarlífsins sem hefur orðið til við lífsreynslu og baráttu mannsins við 

eigin hvatir. Persónuleg lífsreynsla getur verið erfið og óþægileg, baráttan getur fallið í 

gleymsku en lifað samt sem dulvitaðir sálarfjötrar. Ópersónulega dulvitundin er ekki 

sköpunarverk vitundarinnar sjálfrar heldur er hún manninum meðfædd.  Hún skiptist í eins 

konar jarðlög eða þætti. Undir yfirborðinu býr hvatahugurinn, þar byltast tilfinningar  og birta 

sveiflur eðlishvatanna í ýmsum formum. Kjarninn býr neðar og er að nokkru leyti margþætt 

geymd eða reynsla fortíðarlífsins. Jung telur að þar sé að finna erkitýpurnar eins og hann 

nefnir þær. Þær hafa líka verið nefndar orkukjarnar og möguleikakjarnar. Erkitýpurnar hafa að 

geyma reynslu og þekkingu fortíðarinnar, kynslóðanna á undan. Þær búa yfir huldum 

leyndardómum og duldri orku sem hefur  óendanlega möguleika. Þær eru því núið á milli 

tveggja skauta, fortíðar og framtíðar, einnig eru þær samband eða tenging mannssálarinnar 

eða sjálfsins við hinn hulda heim.
37

 

Jung uppgötvaði aflstöð í einstaklingnum, og greindi hana sem algerlega andlega aflstöð í 

djúpum vitundarlífsins sem hefði þann tilgang og væri þeim  eiginleika búin að lúta eigin 

lögmálum. Þar með slær Jung því föstu að innsta eðli mannsins sé dýrmætt, heilt og varanlegt. 

Hann telur að innsta sjálfið sé sameiginlegt öllum mönnum,  það sé kjarninn í öllum og þar sé 

að finna kærleikseðlið. Í undirdjúpum hins dulvitaða lífs persónuleikans er þessi eilífi andi 

falinn. Mannssálin er stöðugt að uppgötva sjálfa sig með ýmis  konar óþekktum, ónýttum og 

óendanlegum þroskamöguleikum. 

Jung kafaði til hins allra helgasta, handan vitundarinnar, og með sínu nákvæma starfi og 

yfirgripsmiklu reynslu, gaf hann innri og óformlegum eðlisrökum form. Hann náði að draga 

úr ósættanleika á milli hugsjóna og veruleika.
38

 Hann staðfesti að andleg upptök ættu sér stað 

                                                           
36 Sama rit bls.171 
37 Sama rit bls. 172 
38 Sama rit bls.173 

í staðreyndum fólks og reynslu þess. Allt eðli mannsins; hið róttækasta, fegursta og 

innilegasta, eðli kynslóðanna, á rót sína að rekja til sama upphafsins.  

Innsæisandinn, sem Jung viðurkennir og staðfestir, hefur hjálpað mörgum að skynja 

mikilvægasta sannleikann í duldum fjötrum lífsins, eilífðareðli mannsins.  

Hann var vísindamaður af Guðs náð og með sinni vísindahyggju og sannleiksþrá kafaði hann í 

djúp vitundarlífsins og fann samband á milli efnis og anda. Hann mun hafa reynt aftur og aftur í 

vísindastarfi sínu og í hans miklu leit að sannleikanum um mannssálina komst hann að því að 

þekking án innsæisanda væri oft yfirgangssöm, sérgóð, stórlát og hrokafull. En viskan aftur á móti 

er auðmjúk, hógvær, hugljúf og lítillát. Þegar vísindamaðurinn krýpur í auðmýkt fyrir himni 

leyndardómanna að mætti andans með vísindahyggju sína þá fyrst finnur hann hvað þekking hans 

er takmörkuð. Jung uppgötvaði og fann eða skynjaði eilífðareðli mannssálarinnar, leyndardóminn 

sem hafði ekki verið viðurkenndur innan fræðikerfa náttúruvísindanna.39 

Þannig túlkaði Ólafur rannsóknir Jung á eðli mannssálarinnar; að hún væri sjálfstæð vera og 

að í dulvitundinni væru erkitýpur og sjálf , það væri tengingin við hin dulda heim, tenging 

efnis og anda.   

 Kafli 3  

3.1 Ólafur Tryggvason (1900-1975) 

Í þessum kafla ætla ég að fjalla um Ólaf Tryggvason og hans dulrænu hæfileika. Hann 

skrifaði sjö bækur um sína reynslu og hvernig hann notaði huglækningar til að hjálpa öðrum.  

Ólafur skrifar í bókinni Huglækningar
40

 að leita sannleikans innra með sjálfum sér sé sú 

djarfasta glíma sem maðurinn tekur við gátur tilverunnar.  

„Fyrst Faðirinn á himnum er algóður, alvitur og almáttugur, hljóta börnin hans að geyma fræ 

þessara þriggja eiginleika innst í veru sinni, enda höfum við orð Jesú fyrir því „Guðsríki er 

innra með yður.“ 
41

 Ólafur skrifar þetta í bókinni Dulrænir áfangar og er hann hér að vitna í 

Lúkararguðspjall um að Guð sé innra með okkur.   

Hann lýsir einu atviki þar sem  hann hlustaði á  innsæi sitt og fór eftir því. Atvikið var þannig 

að þegar hann var ungur og ætlaði í ferð yfir páska með vinum sínum. Þau  lögðu af stað en 

þegar ferðin var hálfnuð þá fann Ólafur löngun til að snúa til baka og fara í messu og ganga til 

altaris. Samferðafólk hans hvatti hann til þess að hlýða þessari innri rödd þegar hann sagði 

þeim frá vilja dulvitundar sinnar.  

                                                           
39 Sama rit bls . 174-175  
40 Ólafur Tryggvason, Huglækningar, Akureyri: Kvöldvökuútgáfan, MCMLXI(1961), bls. 11 
41 Ólafur Tryggvason, Dulrænir áfangar, Reykjavík: Skuggsjá, 1971, bls. 74-75  

Á páskadag fór Ólafur síðan í messu og gekk til altaris. Þegar sungið var „Hér kem ég seki 

syndarinn“ birtist honum sýn í geislaflóði. En það var ekki sýnin sem hafði mest áhrif á hann 

heldur tilfinningin sem var raunveruleg. Honum fannst sem lifandi maður tæki hann í faðm 

sinn, legði hendur yfir herðar hans og þrýsti honum að brjósti sínu. Ólafi fannst hann þá vera 

barn  í faðmi himneskrar veru. Ólafur var ungur  þegar hann öðlaðist þessa reynslu en hún átti 

eftir að fylgja honum í lífinu. Hann lýsir í bókinni hvernig það birti í vitund hans og 

umhverfis hann við upprifjun þessarar reynslu. Hún færði yfirskilvitlegan heim og 

yfirverulegt líf nær jörðinni, í reynsluskóla hans. Næsta reynsla hans var ári seinna þegar hann 

lagði hendur yfir ungan, veikan mann. Hann beitti sér eins mikið og hann hafði orku til. Hann 

fann ótrúlega kraftbylgju leggjast yfir sig og geislastraum þeytast frá hverjum fingri hans á 

meðan hann hélt höndunum yfir manninum og síðan hvarf geislastaumur inn í líkama hans. 

Eftir þetta atvik leit hann svo á að við vissar aðstæður hefði hann kraft til að hjálpa veikum og  

einnig að hann hefði leyfi máttarvaldanna til að gera það.
42

  

Ólafur telur að dulvitund og staðreyndir um annað líf og aðra tilveru hafi alltaf verið til. Eins 

segir hann að það hafi alltaf verið til tvenns konar galdrar, hvítur og svartur. Þeir sem velja 

þann hvíta andans loga geta orðið græðarar og huggarar eða lærisveinar. Ef trúin er einlæg, 

sönn og þrautseig, er möguleiki á að sækja vernd til að bægja skuggunum frá. Hinir, sem aftur 

á móti velja þann svarta  eru ofurseldir erfiðleikum, angist og kvölum. Víxláhrif mannanna og 

umhverfisins eru margvísleg og búin ýmsum gervum, krossgötur leynast á ýmsum stöðum 

lífsins og þá þarf að taka ábyrgð á eigin vali. Frelsið höfum við fengið í vöggugjöf, frelsi til að 

velja.
43

 Valfrelsi eins og Kierkegaard kallaði það og er grundvallaratriði í tilveru mannsins. 

Ólafur fjallar í bók sinni einnig um að það að velja eða hafna og að það sé allt undir 

einstaklingnum sjálfum komið hvaða leið hann velur. Eftir valið tekur hann svo ábyrgð á 

afleiðingum þeirrar ákvörðunar sem hann valdi.       

3.2 Ólafur og kristin trú 

Í bókinni Dulrænir áfangar 1963 er kafli sem heitir Guðspjöllin og Manngildið (bls 58-65). 

Þar skrifar Ólafur  um guðspjöllin. Í þessum kafla er markmiðið að skoða mikilvægi orða Jesú 

fyrir Ólaf og hér mun ég endursegja það sem hann hafði að segja um þau.    

 Í 25. kafla Matteusarguðspjalls stendur:  

Komið þér, sem faðir minn á og blessar, og takið við ríkinu sem yður var ætlað frá 

grundvöllun heims. Því hungraður var ég og þér gáfuð mér að eta, þyrstur var ég og þér 

                                                           
42 Ólafur Tryggvason, Huglækningar, bls. 31-33 
43 Ólafur Tryggvason, Huglækningar, bls. 70 

gáfuð mér að drekka, gestur var ég og þér hýstuð mig, nakinn og þér klædduð mig, 

sjúkur og þér vitjuðuð mín, í fangelsi var ég og þér komuð til mín. Þá munu þeir 

réttlátu segja: Drottinn, hvenær sáum vér þig hungraðan og gáfum þér að eta eða 

þyrstan og gáfum þér að drekka? Hvenær sáum vér þig gestkominn og hýstum þig, 

nakinn og klæddum þig? Og hvenær sáum vér þig sjúkan eða í fangelsi og komum til 

þín? Konungurinn mun þá svara þeim: Sannlega segi ég yður: Allt sem þér gerðuð 

einum minna minnstu bræðra, það hafið þér gert mér.
44

  

Hér lýsir Matteusarguðspjallið, á einfaldan og fagran hátt hvernig samúð, hvernig samhugur 

og samhjálp manneskja í tilverunni, getur tengt þær við hið himneska ríki. Hið sanna samfélag 

sem Jesú boðaði sem jarðneskt og himneskt ríki í senn. Sá sem flytur þetta fagnaðarerindi við 

náunga sinn í einföldum og ástúðlegum umgengnisháttum daglegs lífs sá hefur valið sér að 

vera aðeins undir náð hins himneska föður. 

Drottinn leggur áherslu á að vitja hina sjúku og seku því ástand þeirra sé þess eðlis að það er 

lífsnauðsynlegt að hjúkra  þeim og sýna þeim ástúð. Vitjunin á ekki að vera spjall um daginn 

og veginn heldur að gefa þeim hlutdeild í eigin huga og hjarta, lauga þá í mætti skilnings og 

mannúðar. Hjálpa þeim að kveikja nýtt ljós í vitund sinni með því að mýkja og græða 

líkamleg og sálræn sár. Hjálpa þeim að öðlast traust og ástúð til að gefa öðrum því enginn  

gefur án þess að þiggja. Þessi fagri boðskapur hefur verið boðaður  hinum fyrstu kristnu 

söfnuðum til þroska og dýrðar Guði.
45

 Í frumkristninni töluðu menn tungum og voru þannig í 

beinu, leiftrandi sambandi við æðri heima. Menn ráku út illa anda og lögðu hendur yfir sjúka 

svo þeir urðu heilir. Sömu undrin eru enn í dag að gerast og framlífstrúarmenn kalla þau 

huglækningar. Í því felst m.a að koma jafnvægi á lamað taugakerfi og veita trufluðu sálarlífi 

heilbrigðari og betri vitund. Kraftaverkin sem Jesú gerði eru enn að gerast. Kraftalækningar 

sem eru framkvæmdar í anda Krists fara fram enn í dag.
46

 

Jesú Kristur lagði ekki áherslu á trúarjátningar heldur ótakmarkaða elsku og þrotlaust starf í 

þágu einingar og uppbyggingar. Í guðspjöllunum er sagt frá því hvernig hann talaði um 

hógværa, miskunnsama, réttláta og hreinhjartaða friðflytjendur, þá sem gætu lýst öðrum með 

ljósi sínu og einnig um jarðneska ástvini föður síns. Allar þær manneskjur sem ættu slíkt innra 

með sér ættu pláss á himnum vegna ástúðlegra viðhorfa til alls lífs og góðra verka. Í 

Lúkasarguðspjallinu er dæmisaga um kærleiksverk Samverja.
47

 Þegar Jesús var eitt sinn 

spurður hvernig væri hægt að öðlast eilíft líf þá sagði hann að þar þyrfti að vera með 

                                                           
44 Biblían 2007 Matteusarguðspjall 25.34-40 
45Ólafur Tryggvason, Dulrænir áfangar, bls. 59 
46 Sama rit bls. 60 
47 Biblían 2007 Lúkasarguðspjall 10:30-37 

kærleikann að vopni og með honum væri hægt að hjálpa öllum sem á þyrftu að halda, sama 

hver það væri..
48

 Ólafur vitnar í skrif sem hann hafði lesið og eru þau þannig; „Skrifað stendur: 

„Mannkynið er orðið þreytt á trúarjátningum. Þær hafa gert miklu meira af því að sundra en sameina. 

Það er meira sameinandi afl í einu kærleiksverki, sem Kristur framkvæmdi, en í öllum trúarjátningum 

kirkjunnar. „Sá sem er í samræmi við alvaldið í verkinu, mun sameinast því.“ “
49

 Sannleik þessum 

verður ekki haggað, verk Krists eru æðstu sannindin. Frá þeim skín ljósið skærara en nokkuð 

annað á jörðinni.  

Jesús sendi smælingja út til að boða nýjan boðskap, þeir áttu að lækna sjúka og reka út illa 

anda. Þegar þeir komu til baka voru þeir mjög glaðir yfir því að andarnir voru undirgefnir 

þeim, en þeir áttu frekar að gleðjast yfir því að nöfn þeirra yrðu innrituð á himnum. Þessir 

smælingjar voru svo smáir að það tók því ekki að rita nöfn þeirra í guðspjöllin en verkin voru 

góð, þeir læknuðu líkamlega og andlega sjúkdóma. Verk þeirra voru það góð að nöfn þeirra 

voru rituð í bækur himinsins. Aðeins einu sinni í guðspjöllunum fjórum er nefnt þegar Jesús 

þakkar föður sínum í heilögum anda, fyrir að hafa opinberað smælingjum það sem hulið var 

hygginda- og lærdómsmönnum. Kærleikurinn er æðsta aflið og dýpsta sýnin og hann opnar 

fyrir leyndardómunum. Hann er æðsti og hinsti leyndardómur mannssálarinnar og  máttugasta 

tilfinning mannsins.
 50

 

Það er ekki hægt að slökkva eld með eldi, ekki hatur með hatri, ekkert vandamál er hægt að 

leysa með afli tortímingar heldur einungis með upplýsandi vitsmunum, góðvilja og kærleika. 

Fyrirgefning er ekki uppgjöf heldur hugrekki heilbrigðs sálarlífs. Kærleikurinn er ekki 

kenning heldur máttur andans sem er að finna á vegum ljóssins, hann er hulið samband á milli 

einstaklingsvitundar og alheimsvitundar.  

Í ritningunni stendur „ Ég er með yður alla daga“ sem þýðir að Kristur upplýsir ljós okkar 

með sínu ljósi, margfaldar það með birtu, fegurð og mætti. Þannig er hægt að tileinka sér 

fagnaðarboðskap hins eilífa ljóss, sem algildandi veruleika lífsins. Þetta eru jafnframt 

tilverurök mannlífsþróunar sem heildar. Jesús sagði lærisveinunum að fara út um allan heim 

með boðskapinn. Þeir sem trúa og verða skírðir munu hafa tákn hjá sér. Táknin eru í Jesú 

nafni og munu þeir reka út illa anda, tala nýjum tungum og leggja hendur yfir sjúka þannig að 

þeir verði heilir. Sá sem elskar náunga sinn er stöðugur í ljósinu og ekkert getur leitt hann til 

falls. Þetta eru stór orð en slíka rót er að finna hjá hverjum og einum manni.
51

  

                                                           
48 Ólafur Tryggvason, Dulrænir áfangar, bls. 61 
49 Sama rit bls. 61 
50 Sama rit bls. 62-63 
51 Sama rit bls.58-65 

„Sá, sem hatar, framleiðir myrkur. En sá sem elskar framleiðir ljós, ljós sem aldrei slokkna. 

Slíkur er máttur ljóss og elsku þess manngildis sem guðspjöllin boða.“
52

  Þessi orð skrifaði 

Ólafur um ljósið sem kærleikurinn birtir og með sanni er hægt að segja að ef allir færu eftir 

þeim væri bjartara hér á jörð.     

Í 1. Jóhannesarbréfi stendur; „Elskum hvert annað. Því að þetta er sá boðskapur sem þið hafið 

heyrt frá upphafi: Við eigum að elska hvert annað.“
53

 Þess vegna er gott þegar farið er í 

gegnum sjálfsskoðun að hafa trúna með í för og muna fyrst og fremst eftir því að elska sjálfan 

sig þrátt fyrir erfiðleika og öll mistök sem hafa verið gerð í gegnum tíðina. 

Kafli 4  

4.1 Kierkegaard, Jung, Ólafur 

Markmiðið í þessum kafla er að sjá hvernig þeir falla inn í greiningarmódelið hér að framan. 

Ég styðst við texta úr ritgerðinni um þá og  fjalla um þá í sömu röð og hér á undan.   

4.2 Sören Kierkegaard 

Innri spenna, ósætti, áfall 

Kierkegaard ólst upp hjá föður sínum sem glímdi við þunglyndi og það urðu áföll í 

fjölskyldunni. Faðir hans gerði hann að trúnaðarvini sínum strax í æsku. Spenna og þungt 

andrúmsloft einkenndi oft heimilið.  

Þjáning, sjúkdómur, örvænting, angist, sjúkdómseinkenni 

Kierkegaard glímdi við þunglyndi og kvíða, hann gat ekki bundist annarri manneskju, varð 

einrænn og vann mikið á nóttunni.  Hann fann fyrir tilvistarkreppu og var á móti 

kerfisstjórnun. 

Uppgjöf, leit að hjálp og merkingu í aðstæðum 

Hann var mikill lærdómsmaður og las mikið, leitaði í kenningar, kom svo með eigin 

kenningu. Skrifaði mikið, reyndi að finna merkingu í aðstæðum sínum og kom með nýja 

kenningu þ.e. tilvistarhugtakið. Það er um mikilvægi frelsi mannsins og að hafa valfrelsi til að 

ákveða sjálfur sína tilveru. 

Hjálp að handan, guðlegt inngrip 

Í leit sinn fann Kierkegaard að þegar einstaklingurinn getur ekki uppfyllt kröfur heimsins þá 

dregur hann sig í hlé og leitast við að finna sinn innri mann og rækta hann. Ef einstaklingurinn 

                                                           
52 Sama rit bls. 65 
53 Biblían 2007 1.Jóhannesarbréf 3.11 

finnur ekki hamingjuna í kringum sig þá reynir hann að breyta sjálfum sér og afsalar sér hinu 

veraldlega. Á þessari leið til sjálfsræktunar og andlegs þroska getur hið trúarlega birst. Sá sem 

öðlast kristna trúarvitund tekur lengra skref, afsalar sér öllu og fæðist að lokum aftur. Sú 

breyting er hafin yfir mannlega skynsemi og röklegar útskýringar og einstaklingurinn þiggur 

sitt nýja líf úr hendi Guðs. 

Sátt, fyrirgefning, lækning, heilbrigði 

Kierkegaard taldi að hver og einn ætti að leggja rækt við sitt innra líf og vera trúr sjálfum sér í 

því sem hann velur í lífinu. Þegar einstaklingur verður meðvitaður um eigin tilveru getur hún 

breytt lífsformi hans ef hann skoðar sitt innra sjálf og skapar sjálfan sig upp á nýtt. Erfið 

lífsreynsla getur oft verið byrjun þess að einstaklingurinn kynnist sjálfum sér og leitar inn  á 

við og fær þannig dýpri lífsskilning. Eins og stendur hér að framan þá er ekki víst að hann hafi 

sjálfur farið þessa leið, hann helgaði sig skrifum sem aðrir gátu nýtt sér. 

4.3 Carl Jung 

Innri spenna, ósætti, áfall 

Jung ólst upp við erfiðar aðstæður sem einkenndust af hjónabandserfiðleikum foreldra hans. 

Þá glímdi móðir hans við andleg veikindi sem orsökuðu spennu á heimilinu. 

Þjáning, sjúkdómur, örvænting, angist, sjúkdómseinkenni 

Honum fannst hann sjálfur hafa tvo persónuleika og háði oft innri baráttu. Hann upplifði sig 

einmana og flúði oft í ímyndunaraflið í hugrenningum sínum. 

Uppgjöf, leit að hjálp og merkingu í aðstæðum 

Jung rannsakaði persónuleika fólks og til þess þurfti hann að ferðast víða. Í þeim ferðum  var 

hann jafnframt að finna sjálfan sig. Hann komst að því að í undirmeðvitund mannsins eru 

erkitýpur sem hann nefndi persónu, skugga, anima og animus. Jung taldi að í sjálfinu þar sem 

erkitýpurnar eru sé að finna Guð innra með okkur.    

Hjálp að handan, guðlegt inngrip 

Í fyrstu fannst honum að trúin ætti að vera persónulegt áhugamál en á endanum sameinaði hann 

trúna við kenningar sínar. Ein kenning hans er að innsta sjálfið sé sameiginlegt  öllum mönnum og 

að það sé kjarninn í öllum og þar sé að finna kærleikseðlið. Í undirdjúpum dulvitaðs lífs 

persónuleikans er þessi eilífi andi falinn og sálin er stöðugt að uppgötva sjálfa sig.   

Sátt, fyrirgefning, lækning, heilbrigði 

Jung rannsakaði marga út frá draumum, ímyndunum og teikningum, þar var hann með lifandi 

tákn sem hann vann svo úr. Þar uppgötvaði hann sammannlega dulvitund. Hann taldi að 

mannleg dulvitund væri í eðli sínu trúhneigð og tilgangur lífsins væri meiri en að sækjast eftir 

metorði og efnislegum gæðum. Tilgangurinn ætti frekar að vera sá að uppgötva og raungera 

meðfædda innri eiginleika og möguleika. Í sjálfsskoðun er nauðsynlegt að finna sína 

eiginleika og nota þá.  

4.4 Ólafur Tryggvason 

Innri spenna, ósætti, áfall 

Ólafur var ómannblendinn og ófélagslyndur í æsku og átti erfitt með að vera í fjölmenni.
54

 

Þegar hann var ungur maður glímdi hann við líkamleg veikindi. Hann og bróðir hans veiktust 

af berklum og dó bróðir hans úr þeim. Ólafur var andlega sterkari en það var mikið áfall fyrir 

hann að missa bróður sinn. 

Þjáning, sjúkdómur, örvænting, angist, sjúkdómseinkenni 

Ólafur leitaði í hugleiðslu og yoga þegar hann var veikur af berklum. 

Uppgjöf, leit að hjálp og merkingu í aðstæðum 

Ólafur telur að leit sannleikans í manns innra manni sé djarfasta glíma sem einstaklingurinn tekur 

við gátur tilverunnar. Hann hafði trúna og kærleikann í sinni leit. Kristur var hans meistari. 

Hjálp að handan, guðlegt inngrip  

Ólafur fékk lækningu að handan þegar hann var veikur af berklum. Þegar hann var ungur varð 

hann fyrir reynslu sem fylgdi honum út lífið. Hann var staddur í messu þegar honum fannst 

sem lifandi maður tæki hann í faðm sinn, legði hendur yfir hann og þrýsti honum að brjósti 

sínu. En það var himnesk vera sem tók hann í faðm sinn. Þessi reynsla færði hann nær 

yfirskilvitlegum og yfirnáttúrulegum heimi. Seinna þegar hann lagði svo hendur sínar yfir 

veikan mann fann hann hvernig kraftur fór í gegnum þær og yfir í veika manninn. Eftir það 

vissi hann að hann hefði kraft til að hjálpa veikum og hefði leyfi máttarvaldanna til þess.  

Sátt, fyrirgefning, lækning, heilbrigði 

Kærleikurinn er máttur andans og hann er á vegum ljóssins og hulið samband milli 

einstaklingsvitundar og alheimsvitundar. Með kærleik og góðvilja er hægt að leysa flest 

vandamál. Ólafur sagði einnig að fyrirgefning væri ekki uppgjöf heldur hugrekki sálarlífsins. 

                                                           
54

 Ólafur Tryggvason, Dulrænir áfangar, bls.10 

Kafli 5 

5.1 Lækning Ólafs 

Þessi kafli fjallar um hvernig Ólafur læknaðist með hjálp að handan. Ég tek hana beint úr bók 

hans Huglækningum:. 

Krýp niður í rjóðri milli víðirunna, lyfti anda mínum í þögn eins hátt og mér er unnt. 

Maður þráir hið óendanlega, hið algilda. Loftið er hrannað dökkum skýjum. Það er 

aldimmt, engin stjarna sjáanleg. Loftið er kyrrt, ekki andblær. Eftir stundardvöl geng 

ég heim að bænum, þögull og auðmjúkur. Það er eitthvað þýtt og blítt í nálægðinni, 

eitthvað undursamlegt í umhverfinu, sem ekki verður skilgreint, ekki rökfært. Allt er 

hljótt, allir gengnir til hvíldar ég geng inn í stofu í framhúsi, afklæðist og leggst fyrir. 

Hugurinn er óvenjulega blækyrr eins og alnándin úti fyrir. Geislabliki slær niður, 

bjarminn leikur um mig andartak. Óskilgreinanleg lífsorka fer um æðar mínar, vitundin 

fyllist ljósi. Ég finn hönd snerta höfuð mitt, öxl, handlegg, hönd mín er gripin, hún er 

lögð á brjóstið sem nú verður að skrifborði. Fyrst skrifast nafn þess, sem stjórnar 

hendinni, þá þessi orð : þú hefur fengið lækningu, þú ert alheill. Ég varð agndofa um 

stund, vakti fram eftir nóttu, var fangi þessarar áhrifsstundar. Ég horfði á eitthvað, sem 

ég hafð aldrei horft á áður. Ég hafði þokazt upp á nýjan sjónarhól. Ég hafði tekið á 

móti nýrri reynslu, eignazt nýja lífsvitund.
55

 

Ólafur var mjög veikur af berklum, hér fyrir ofan lýsir hann því hvernig hann fékk lækningu 

að handan. Daginn eftir fór hann snemma á fætur og flýtti sér til læknisins síns. Læknirinn 

skoðaði Ólaf ítarlega tvisvar sinnum og varð hugsi um stund en sagði honum síðan að hann 

væri alheill, að hann hefði fengið lækningu. Jafnframt sagði læknirinn honum að hann hefði 

verið veikari heldur en hann hefði áður sagt honum. Hann hefði verið verr farinn en bróðir 

hans sem dó úr berklum. Ólafur varð mjög hissa því bróðir hans hafði verið hraustari en hann. 

Læknirinn tjáði honum þá að hann hefði haft meiri andlegan kraft. Ólafur mátti fara að vinna 

en fara rólega af stað. Það gerði hann og berklarnir komu ekki aftur. 56 

Hér var á ferðinni andleg lækning. Margir líta á andlegar lækningar sem eitthvað ókristilegt 

athæfi. Þó voru þær höfuðeinkenni og himintær opinberun í frumkristninni og á þeim tíma 

raungildi kristinnar trúar og kristinnar lífsskoðunar. Boðorð allra boðorða að elska náungann 

og rétta fram hjálparhönd þeim sem þurfa. Öll erum við náungar hvers annars, einkum sá sem 

er kvalinn og þjáður. Við eigum þá að hjálpa með höndum okkar og huga og biðja fyrir þeim 

veiku og blessa þá, sama hvernig ylur hjarta okkar er. Ætli Kristur hafi nokkurn tímann litið á 

það sem ókristilegt athæfi að biðja fyrir öðrum eða hjálpa þeim sem voru hjálparþurfi.57 

Andleg lækning og sálgæsla eru skyld orð og hafa dulræna merkingu í andlega heiminum. 

Andleg lækning getur verið græðsla, huggun og vernd í margvíslegum skilningi. Bænin og 

kærleikurinn hafa oft virkað sem andleg lækning á þann sem þurfti elsku og kærleik. Hvar 

sem kærleikur og mannleg elska, einlægni og traust, hefur komið við í lífsins amstri hafa 

orðið sálrænar lækningar.
58

 

Hér að ofan lýsir Ólafur því hvernig hann læknaðist með hjálp að handan. Bænin er sterk leið 

til að nota í sjálfsskoðun og ætíð þarf að hafa það að leiðarljósi og áminna sjálfan sig um það 

að kærleikurinn sigrar allt. 

5.2 Reynslusögur úr bókum eftir Ólaf  

Saga 1 

Þegar Ólafur var unglingur kynntist hann tveimur drengjum á sama aldri og hann. Þeir urðu 

góðir kunningjar en tvístruðust hver í sína áttina eftir það. Mörgum árum seinna hitti Ólafur 

annan þeirra fyrir tilviljun. Eftir að hafa spjallað saman í stuttan tíma um daginn og veginn, 

þar á meðal gömlu kynnin, þá bað kunninginn Ólaf að minnast hins kunningjans því hann 

þyrfti á því að halda. (það sem kunninginn sagði við Ólaf var að ef hann hefði yfir orku að 

ráða sem aðrir hefðu ekki þá mætti hann minnast hins). Ólafur svaraði á þá leið að allir ættu 

hlutdeild í orku alheimsins og bað hann jafnframt að hugsa til hans. Ólafi fannst eins og 

ósýnilegt afl þrýsti þeim í vitund sína en tíminn leið og hann gleymdi þeim. Nokkrum 

mánuðum seinna var Ólafur staddur hjá vinkonu sinni sem var miðill og með miklar 

dulargáfur. Þar kom bróðir hans fram og ávarpaði hann með þeim orðum að kona væri með 

honum sem hefði átt son á jörðinni en hún hefði farið  frá honum þegar hann var ungur þannig 

að Ólafur þekkti hana ekkert. Hún bað hann að senda honum máttuga bæn og umvefja hann 

kærleika sínum. Þegar Ólafur spurði hvað sonurinn héti þá varð þögn og bróðir hans sagði að 

beðið hefði verið honum fyrir nokkru. Ólafur skynjaði sársauka og dapurleika í rödd bróður 

hans og einnig að hann sjáflur hefði brugðist, því þarna var sár sem þurfti að græða. 

Orðunum, sem kunningi Ólafs hafði beðið  hann um að muna, hafði hann gleymt og ekkert 

gert meira með þau. Bróðir Ólafs var hryggur yfir deyfð hans og áhugaleysi á andlega 

heiminum og kærleika hans. 

Strax eftir fundinn fór Ólafur heim og bað fyrir kunningjanum frá fyrri tíð, í bænina setti hann 

alla þá kærleiksorku sem hann átti til. Eftir það skrifaði hann bréf til hans án þess að nefna 

hinn kunningjann eða miðilsfundinn. Þegar Ólafur fékk svar var það hlýlegt og vinsamlegt, 

þar stóð ekkert um erfiðleika eða veikindi. Nokkrum vikum seinna var Ólafur aftur staddur 

hjá vinkonu sinni án þess að vera með þetta mál í huga. Þá kom bróðir hans aftur fram og bað 

hann að gera betur því þörfin væri mikil. Aftur bað Ólafur um blessun inn í líf kunningja síns, 

með öllum sínum krafti. Sömu orðin komu fram hjá Ólafi í bæninni eins og þau hefðu verið 

geymd í meðvitund hans. Aftur skrifaði hann bréf og fékk sams konar svar til baka.  Samt 

fann Ólafur að á bak við þetta allt væri einhver örlagaflækja sem þörf væri á að leysa. Eftir þriðja 

fundinn með vinkonu sinni þar sem bróðir hans bað hann að gera enn betur því honum væri gefin 

orka til þess og kærleikur þeirra hinum megin væri með honum. Aftur bað hann og skrifaði 

kunningja sínum annað bréf og beitti allri orku sinni og kærleika í skrifin. Ólafur fann þá hvernig 

ljósið kom í gegnum myrkrið. Ekkert svar kom bréflega en svarið kom, Ólafur hitti síðan 

viðkomandi mann óvænt á götum Reykjavíkur. Tóku þeir tal saman en vinur hans var dulur og 

fámæll en Ólafur fann að í sál hans var friður og birta. Þeir fóru að tala um bréfin og vini hans 

fannst skrítið að hann fengi allt í einu bréf frá Ólafi eftir svona mörg ár og þó þau væru ekki 

orðmörg var samt eins og eitthvað mikið væri í þeim. Þá sagði Ólafur honum frá sínu starfi og 

þess sem hann  hefði verið beðinn um. Þá sagði vinur hans honum frá því þegar hann fékk síðasta 

bréfið, það hafði komið seinnipart dags. Um kvöldið þegar hann ætlaði  að fara að sofa þá gat 

hann ekki sofnað, fór þá fram úr og út að ánni og ætlaði að stökkva út í og enda þetta líf. Þegar 

hann ætlaði að taka stökkið heyrði hann mjúka og hvíslandi rödd  sem spurði hann hvort hann 

vissi hvað hann væri að gera. Í sömu andrá fór bylgja um sál hans og líkama. Hann varpaði sér þá 

niður eins og barn,  fórnaði höndum til himins og bað um hjálp. Bænin hafði verið sú sama og 

Ólafur hafði beðið fyrir honum þrisvar sinnum. Þarna fann Ólafur raunverulegt samband á milli 

tveggja heima og tveggja manna sem samt voru í mikilli fjarlægð hvor frá öðrum.
59

 

Þessi saga sýnir að það eru til himneskar verur sem hjálpa mönnum hér á jörð. Hér má nefna 

að þetta gæti verið tengingin sem Jung fann milli efnis og anda. 

Saga 2 

Snemma á síðastliðnum vetri fór ég að kenna máttleysis í hnjáliðum. Ágerðist þetta svo, 

að ég var farinn að eiga bágt með gang á sl. vori, enda orðinn dofinn ofan í tær. Heyrði 

ég þess þá getið, að Ólafur Tryggvason væri farinn að stunda lækningar með góðum 

árangri. Leitaði ég þá til hans með þeim ágæta árangri, að nú kenni ég mér einskis meins. 

Varð lækningin svo snögg og svo dularfull, að það er ofvaxið skilningi mínum. 

Þetta er mér ljúft að votta. 

Akureyri, 5. desember 1954. Þorsteinn Hallason. 

Lækningin hefur reynzt mér varanleg. 

15.apríl 1961. Þorsteinn Hallason. 
60

 

Saga 3 

Ég undirritaður varð fyrir því slysi í júní 1953 að verða undir dráttarvél, sem valt, og 

marðist við það mjög illa á hægri handlegg, frá úlnlið að axlarlið. Afltaugarnar fram í 

fingurna mörðust mjög illa og sködduðust, þannig að fingurnir urðu svo til máttlausir, 

og eftir nokkurn tíma fóru vöðvar handarinnar að rýrna og fingurnir að kreppast. 

Læknir sagði mér, að ég myndi fá klóhendi, hjá því gæti tæplega farið. Ég reyndi 

samkvæmt læknisráði að þjálfa vöðva og taugar með æfingum til þess að starfa 

eðlilega á ný, en án nokkurs árangurs. Höndin kólnaði og rýrnaði meira og meira, 

þannig að augljóst var, að hverju stefndi. Einnig hafði ég sára verki í handleggnum, 

sem vörnuðu mér svefns. Fór ég þá til Ólafs Tryggvasonar á Hamraborg og leitaði 

hjálpar hans. Ólafur bauð mér þegar í stofu, settist hjá mér og tók mína veiku hönd í 

báðar sínar. Þeirri kvöldstund get ég aldrei gleymt, og hef ég aldrei orðið fyrir svo 

undraverðum áhrifum. Að lítilli stundu liðinni var allur verkur horfinn úr handleggnum 

og fingurnir réttir meira en til hálfs, sem áður voru krepptir inn í lófann og mér 

algerlega óhreyfanlegir. Þrjú næstu kvöld sótti ég Ólaf heim með þeim árangri, að 

fingurnir réttust alveg, og ég fékk aftur mátt í handlegginn og hendina og tel mig nú 

alveg jafngóðan. Það er örugg vissa mín, að án læknishjálpar Ólafs hefði ég orðið 

örkumla alla ævi. 

Kotá, Akureyri, 10.des. 1954. Kristinn Björnsson 

Enn eru báðir handleggir mínir eins og hendur mínar jafnstyrkar. Þreytist engu fyrri í 

þeim hægri, svo fullkoninn bata hlaut ég. 

Kotá, 10.apríl 1961. Kristinn Björnsson „ 
61

 

Kafli 6  

6.1 Valgerður (1863-1913) 

Í þessum kafla er sagt frá konu sem var mjög trúuð og leitaði í bæn og lestur ritningarinnar. 

Þegar ég heyrði höfund bókarinar Brautryðjandinn (2011) segja frá henni fannst mér 

áhugavert hvernig hann talaði um Valgerði Jónsdóttur og hvernig hún notaði hugleiðingu í 

bæn sinni.  

Valgerður var eiginkona Þórhalls Bjarnasonar (1855-1916) biskups. Í bókinni 

Brautryðjandinn
62

 sem er ævisaga Þórhalls  er fjallað um eiginkonu hans. Valgerður greindist 

með krabbamein eftir að hún gekk með fyrsta barn sitt og var lengi að glíma við veikindi sín. 

Hún sótti styrk í bænina og hélt dagbók á þessum tíma. Hún kvaldist mikið og árið 1910 

lagðist hún alfarið í rúmið. Á kvöldin voru  lesnar bænir eða sálmar við rúm hennar. 

Hugleiðing úr dagbókinni sem er hér í næsta kafla sýnir að hún hafði mikinn sálarstyrk og 

bænarkraft. Hún lifði lengur en búist var við, þó hún lægi í rúminu síðustu árin kvartaði hún 

aldrei og var alltaf glöð og ánægð í sinni trú.
63

   

6.2 Hugleiðing Valgerðar 

Á sjúkrabeði: 

Ef einhver hluti líkama þíns er veikur, þá getur það hjálpað þér stórmikið, að þú hugsir 

þér, að smáagnirnar, borgararnir, í þessum hluta séu í besta lagi og skynjandi og geti 

sjálfir hjálpað til að hrinda þessum sjúkdómi burtu, og fært í lag það sem ábótavant er. 

Hugsaðu þér þá sem persónur, talaðu við þá sem hvern annan mann, sem þú værir að 

reyna að hjálpa, og hughreystu þá eins og þú getur. Með því að hugsa þannig, getur þú 

dregið heilsu og lífsafl í þann sýkta part. Þú verður að hugsa þér þennan part heilan, 

svo heilan að hann geti gegnt öllum störfum sínum. Þessari hugsun þinni fylgir 

áreiðanlega lífgandi og heilsugefandi afl, og þig mun fljótt undra, hve skjót áhrif 

hugsunin hefir. Það er hugsunin sem verkar svo mjög á allan líkamann: Farsæld og 

sorg, gleði, volæði, ást, hatur – það breiðist alt með hraða um líkamann. 

Maður þarf að hafa fullt traust á sjálfum sér og Guði. Hugsanir geta breytt öllu lífi og 

lífskröftum mannsins. Þeir sem líta björtum augum á lífið, eldast seinna, lifa lengur. Að 

losa heilann við beiskju, hatur, öfund, en hafa kærleikann í hjartanu og sýna hann! 

Bæta, græða meinin þar sem hægt er! Láta af sér leiða gleði og ánægju í orði og verki! 

Hætta nuddinu og jaginu! Tala aldrei heiftarorð við neinn, því það er að saurga sinn 

eigin munn! Reiðin má aldrei ná yfirráðum yfir manni. Einlægt þarf maður að vita 

hvað sagt er og gjört er! 

Dæmum ekki! Með sama dómi sem við dæmum, verðum við sjálfir dæmdir. Stingum 

hendinni í eigin barm! Það sem vér viljum að mennirnir gjöri oss, það eigum vér þeim 

að gjöra. Valgerður Jónsdóttir  
64

 

Í þessari hugleiðingu sem skrifuð var um aldamótin 1900 er því lýst hve sjálfsskoðun skiptir 

miklu máli og að horfa inn  á við með kærleik í huga. Skoða okkar innra sjálf og tala við það 

með kærleiksríkum orðum. Það sem skiptir líka máli er að hafa gleði og ánægju í hugsunum 

sínum og gjörðum.   

Kafli 7 

Niðurstöður og lokaorð 

Í fyrsta kafla ritgerðar er farið yfir hver Sören Kierkegaard var. Hann glímdi við 

tilvistarkreppu og leitaði að tilganginum í lífinu. Hann skrifaði mikið um tilveruna og hélt því 

fram að maðurinn hefði frelsi til að velja hvaða leið hann færi í lífi sínu. Hann átti auðvelt 

með að skrifa fyrir aðra en erfiðara með að fara eftir eigin skrifum. Þegar ég fór yfir það sem 

um hann hefur verið skrifað vakti það mig til umhugsunar um lífið. Spurningar á borð við; 

hver er ég og hvað vil ég í þessu lífi urðu áleitnar. Þessum  sömu spurningum  velti ég fyrir 

mér  varðandi sjálfsskoðun. Kierkegaard kom fram með athyglisverða punkta um hvernig 

lesandi verka hans ætti að taka persónulega afstöðu til þess  sem hann læsi. Lesandinn ætti 

ekki að láta mata sig á því hvað hann  ætti að gera heldur átti hann að  geta valið hvað hentaði 

honum sjálfum. Hann átti að vera meðvitaður um hvað félli  best að honum sjálfum og leggja 

með innileika rækt við sitt innra líf.  

Oft á tíðum þarf einstaklingur að upplifa erfiða reynslu til að kynnast sjálfum sér upp á nýtt. 

Flestir byrja á sjálfsskoðun; hver er ég, hvað vil ég? Þá kemur að valfrelsi mannsins, hann 

þarf  oftar en ekki að endurskoða leið sína og velja aðra. Það er ekki hægt að breyta öðru 

fólki. Ef þú vilt breytingar þá þarft þú að breyta sjálfum þér. Ef trúin er  meðtekin samhliða 

breytingunum þá öðlast þú trúarvitund og þiggur nýtt líf í auðmýkt frá Guði. Á óskiljanlegan 

hátt verður lífið með Kristi fullt af kærleiksríkri gleði. Kierkegaard lagði áherslu á að 

núlíðandi tími sé það sem skipti máli, að vera í núinu en ekki í áhyggjum morgundagsins. 

Með kærleikskraftinum meðtekur einstaklingurinn sjálfan sig og sættist við líf sitt. Í gegnum 

trúna er hægt að læknast af sjúkdómum sjálfsins. Það er hægt þegar undirstaðan í lífinu eru 

kristnar forsendur því með þeim er hægt að finna sjálfið. 

Í öðrum kafla ritgerðar er fjallað um Carl Jung og hver hann var. Hann kom fram með þá 

kenningu  að í kjarna allra manna væri sjálfið og þar findum við Guð innra með okkur. 

Sjálfsskoðun er nauðsynleg fyrir okkur öll og hefur alltaf verið en haft er eftir Jung frá 1916 

að ef einhver tími væri til fyrir sjálfsskoðun þá væri hann á þeirri stundu. Hann hélt því fram 

að til væru tvær dulvitundir, hin persónulega og hin ópersónulega. Persónulega dulvitundin 

væri þá  lífsreynsla okkar  og hún gæti verið erfið og sár og þegar þannig væri farið gæti hún 

fallið í gleymsku en samt haft áhrif sem dulvitaðir fjötrar. Ópersónuleg dulvitund var að hans 

mati meðfædd/erfð og þar er að finna hvatahuginn og tilfinningarnar. Jung taldi að þar væri að 

finna dulda orku með marga möguleika og að þar væri sjálfið tengt við andaheiminn. Í 

kjarnanum væri líka að finna kærleikseðlið sem  nýta  mætti í sjálfsskoðun. 

Í þriðja kafla ritgerðar er sagt frá Ólafi Tryggvasyni en hann var huglæknir og hjálpaði 

mörgum með krafti sem hann fékk frá Kristi. Það stendur í ritningunni að Guð faðir okkar á 

himnum sé algóður, alvitur og almáttugur. Þess vegna hljóta börn hans líka að vera með þessa 

eiginleika innst í sinni veru þar sem það stendur líka í ritningunni; „Guðsríki er innra með 

yður“. Í sjálfsskoðun er því mikilvægt að vita að við erum ekki ein, það er æðri máttur sem 

við eigum í sjálfinu okkar sem Guð gefur okkur. Mikilvægt er að elska náungann eins og 

sjálfan sig, það boðorð hefur alltaf verið til. Þegar maður fer í gegnum sjálfsskoðun er gott að 

byrja á því að læra að elska sjálfan sig svo kærleikurinn nái fyrst að blómstra hjá manni 

sjálfum. Eftir þá þroskaleið eigum við auðvelt með að elska náungann og sýna samhug og 

samhjálp. Kærleikurinn er máttugasta tilfinningin sem við getum fundið og æðsta aflið. Með 

honum kemur ljósið og það kemur frá Drottni. 

Í reynslusögunum sést greinilega hvernig Ólafur læknaði með huga sínum. Hann lagði hendur 

yfir fólk og læknaði það með bæn sinni. Hann hafði tengingu við hinn hulda heim og þaðan 

kom kraftur frá ljósinu sem gerði honum kleift að lækna veika eins og sagt er í guðspjöllunum 

að Jesús hafi gert. Þessi kraftur er enn til í dag sem hægt er að nota í sinni sjálfsskoðun. 

Að lesa hugleiðingu frá því um 1900 þar sem því er lýst hvernig tala eigi við líkama sinn og 

hverja frumu til heilunar með kærleik í huga  þá skynjar  maður að kærleikurinn er allt. Hann 

sigrar allt og læknar allt. 

Svarið við spurningunni; hvort og hvernig leitin að innra friði og jafnvægi með leiðsögn 

trúarinnar lini þjáningar og lækni kvíða, er já, það er hægt. Að fara í gegnum sjálfsskoðun 

með trú og kærleik að leiðarljósi er góð leið og árangursrík. En leiðin er hvorki auðveld né 

fljótfarin og stundum þarf að feta hana ævina á enda. 

